
MAHALLIY HOKIMIYAT 
QAROR QABUL QILISH 

JARAYONLARIDA DINAMIK 
OMILLAR VA ULARNING 

INTEGRATSIYASI

Axmedov Farxod Raxmonjonovich
Namangan davlat texnika universiteti doktoranti

g.mail: Grettacollin68@gmail.com

Annotatsiya. Ushbu maqolada noaniqlik va xavf sharoitida mahalliy davlat hokimiyati organlarida boshqaruv qarorlarini 
qabul qilish jarayoni va unga ta’sir etuvchi tashqi va ichki omillar tizimli tahlil qilingan. Tadqiqotda Namangan viloyati 
hokimliklari misolida qaror qabul qilishga eng ko‘p ta’sir ko‘rsatuvchi omillar – ijtimoiy-iqtisodiy vaziyat, moliyaviy 
resurslar, rahbarlik sifati va axborot tizimlari ekani aniqlangan. Maqolada VUCA konsepsiyasi, rahbarlarning psixologik 
xususiyatlari, axborot va kommunikatsiya tizimlarining ahamiyati alohida tahlil etilgan. Tadqiqot natijalariga asoslanib, 
qarorlar samaradorligini oshirish bo‘yicha amaliy tavsiyalar ishlab chiqilgan.

Kalit soʻzlar: boshqaruv qarori, noaniqlik, xavf, VUCA, rahbarlik, axborot tizimi, mahalliy hokimiyat.

Abstract. This article provides a systematic analysis of the decision-making process within local government bodies under 
conditions of uncertainty and risk. Based on a case study of Namangan region administrations, the research identifies 
key external and internal factors influencing decision quality, such as socio-economic conditions, financial resources, 
leadership style, and information systems. The study emphasizes the relevance of the VUCA framework and the role of 
cognitive and psychological traits of leaders, as well as the importance of timely and analytical information in governance. 
Practical recommendations are proposed to enhance the effectiveness of decision-making in local authorities.

Key words: decision-making, uncertainty, risk, VUCA, leadership, information systems, local governance.

Аннотация. В данной статье проведён системный анализ процесса принятия управленческих решений в органах 
местной государственной власти в условиях неопределённости и риска. На примере хокимиятов Наманганской 
области выявлены основные внешние и внутренние факторы, влияющие на эффективность решений, включая 
социально-экономическую ситуацию, финансовые ресурсы, качество лидерства и информационные системы. 
Особое внимание уделено концепции VUCA, психологическим характеристикам руководителей и роли 
информационно-коммуникационных потоков. На основе результатов исследования предложены практические 
рекомендации по повышению эффективности принятия решений в местном управлении.

Ключевые слова: управленческое решение, неопределённость, риск, VUCA, лидерство, информационные 
системы, местное управление.

K I R I S H
Zamonaviy boshqaruv muhitining murakkablashuvi, iqtisodiy va siyosiy barqarorlikning o‘zgaruvchanligi 

mahalliy davlat hokimiyati organlari tomonidan qabul qilinadigan qarorlar samaradorligiga bevosita ta’sir 
ko‘rsatmoqda. Xususan, viloyat, tuman va shahar hokimliklarida qarorlar qabul qilish, ularni iqtisodiy asoslash, 
baholash va prognozlash jarayonlari ko‘plab omillarni, jumladan noaniqlik va xavf holatlarini chuqur tahlil qilishni 
talab etmoqda. Bunday murakkab muhitda samarali boshqaruv qarorlarini ishlab chiqish uchun eng asosiy 
omillardan biri bu – axborotni yig‘ish, tahlil qilish va to‘g‘ri baholashdir.

O‘zbekiston Respublikasi Prezidenti Sh.Mirziyoyevning “Yo‘limiz shu paytgacha oson bo‘lgani yo‘q, bundan 
keyin ham oson bo‘lmaydi. Lekin biz dadil oldinga borishdan, kerak bo‘lsa, kutilmagan, ammo pirovard natijasi 
samarali va xalqimiz manfaatlariga javob beradigan noan’anaviy qarorlar qabul qilishdan cho‘chimasligimiz 
zarur”[1] degan so‘zlari sohada keng qamrovli ilmiy va amaliy tadbirlarni amalga oshirishga undaydi.

M A V Z U G A  O I D  A D A B I Y O T L A R  T A H L I L I .
Zamonaviy boshqaruv nazariyasi va amaliyotida qaror qabul qilish jarayoni o‘ziga xos kompleks, ko‘p omilli 

tizim sifatida qaraladi. Xususan, mahalliy davlat hokimiyati organlarida – viloyat, tuman va shahar hokimliklarida 
qabul qilinadigan boshqaruv qarorlarining sifat va samaradorligi bir qator muhim omillar – tashqi muhitdagi 
o‘zgarishlar, ichki boshqaruv resurslari, axborot tahlili tizimlari, institutsional hamkorlik darajasi, shuningdek 
rahbarlarning psixologik va kognitiv xususiyatlariga bevosita bog‘liqdir.

Boshqaruv muhitining beqaror va murakkab tus olgan hozirgi sharoitida VUCA (Volatility, Uncertainty, 
Complexity, Ambiguity) konsepsiyasi keng qo‘llanilmoqda. Mazkur konsepsiya doirasida, o‘zgaruvchanlik, 
noaniqlik, murakkablik va ikki ma’nolilik kabi omillar qaror qabul qilishga sezilarli darajada ta’sir o‘tkazadi. 
Mazkur yondashuv global tahdidlar, iqtisodiy silkinishlar va texnologik transformatsiyalar fonida qaror qabul 
qilishni faqat an’anaviy raqamli tahlil emas, balki strategik fikrlash, moslashuvchanlik va yuqori darajadagi 
intuitiv yondashuv talab qiluvchi jarayon sifatida talqin etadi [1].

Bu boradagi ilg‘or tadqiqotlardan biri sifatida Florin Oprea (2010) tomonidan olib borilgan ilmiy ishlar 
alohida e’tiborga molikdir. Muallif o‘z izlanishlarida mahalliy davlat boshqaruviga ta’sir etuvchi omillarni oltita 
asosiy toifaga – iqtisodiy, moliyaviy, ijtimoiy, siyosiy, inson omili hamda atrof-muhit omillariga ajratadi. Shu 
bilan birga, u investitsiyaviy qarorlarni qabul qilishdagi zaifliklar sababi sifatida institutsional nomuvofiqlik, 
siyosiy bosim, korrupsiya, byudjet cheklovlari, moliyaviy ma’lumotlar yetishmasligi va uzoq muddatli moliyaviy 
prognozlarning sustligi kabi holatlarni ko‘rsatadi [2]. Ushbu yondashuv O‘zbekistonda amalga oshirilayotgan 
mahalliy boshqaruv islohotlari uchun ham muhim metodologik asos bo‘lib xizmat qilishi mumkin.

Shuningdek, xalqaro adabiyotlarda qaror qabul qilish jarayoni ko‘pincha subyektiv va obyektiv omillarning 
o‘zaro ta’sirida shakllanishi ta’kidlanadi. Psixologik yondashuvga ko‘ra, subyektiv omillar – ya’ni rahbar 
shaxsining kognitiv qobiliyatlari, tajribasi, stressga bardoshliligi, sezgi va idrok jarayonlari – murakkab va noaniq 
sharoitda to‘g‘ri qaror qabul qilish imkoniyatini belgilovchi muhim elementlardir. Bu haqda qaror psixologiyasi 
bo‘yicha yetakchi mutaxassislar G.Gigerenzer va D.Kahneman tadqiqotlarida keng yoritilgan. Gigerenzer intuitiv 
qarorlar samaradorligini targ‘ib qilsa, Kahneman, aksincha, inson qarorlaridagi kognitiv xatoliklar og‘ishlarga 
e’tibor qaratadi [3, 4].

Zamonaviy boshqaruv tizimlari tobora beqaror va murakkablashib borayotgan global muhitda faoliyat 
yuritmoqda. Ayniqsa, VUCA konsepsiyasi (V – o‘zgaruvchanlik, U – noaniqlik, C – murakkablik, A – ikki 
ma’nolilik) asosida qaror qabul qilishga bo‘lgan yondashuv hozirgi sharoitda dolzarb ahamiyat kasb etmoqda. 
Ushbu yondashuv doirasida odatdagi sharoitdan keskin farq qiluvchi, oldindan bashorat qilib bo‘lmaydigan, 
ekstremal holatlar tashkilotlarning strategik qarorlariga sezilarli ta’sir o‘tkazadi[5]. 

Bunday vaziyatlarda viloyat, tuman, shahar hokimliklarida boshqaruv qarorlarini qabul qilish va baholash, 
prognozlash, iqtisodiy asoslash, qaror qabul qilishda mavjud noaniqliklarning hisobga olinganligi qaror 
samaradorligiga ta’sir etuvchi barcha omillarni hisobga olish bilan bog‘liq[6]. Shu bilan birga Samarali boshqaruv 
qarorlarini qabul qilish uchun eng muhim omillardan biri bu axborotni yig‘ish va tahlil qilish. Bugungi kungacha 
rahbarlar noaniq sharoitlarda ham boshqaruv qarorlarini qabul qilishgan, noaniq sharoitning sababi esa keskin 
ijtimoiy, iqtisodiy o‘zgarishlar, raqobatbardosh kurash va axborot hajmining ortishi bilan bog‘liq[7]. 

“Alexandru Ioan Cuza” nomidagi Rumiya universiteti professori Florin Oprea[8] tomonidan sohaga ta’sir 
etuvchi omillarni qadqiq etib, ularni: iqtisodiy; moliyaviy; ijtimoiy; siyosiy; inson hamda atrof muhit omillariga 
ajratdi. Bundan tashqari mahalliy davlat hokimiyatini investitsiyaviy qarorlarini qabul qilishni zaiflashtiruvchi 
omillarga: institutsiyalararo muvofiqlashtirishning yetishmasligi; siyosiy ta’sir; zaif byudjet tizimida ko‘p yillik 
mablag‘ taqsimoti muammosi; korrupsiya; ma’lumotning etishmasligi; byudjet cheklovlari kabi omillarni kiritdi.

Hozirgi kunda boshqaruv qarorlari qabul qilishda noaniqlik va xavf sharoitida ta’sir etuvchi omillar tashqi va 
ichki omillarga bo‘linishi mumkin[9].

-bozor konyunkturasi - bu narxlarning o‘zgaruvchanligi, talab va taklifdagi o‘zgarishlar, raqobat va yangi 
bozorlarga kirish kabi omillarni o‘z ichiga oladi. Bozor tebranishlari sharoitida qabul qilinadigan qarorlar chuqur 
bozor tahlili va potentsial tendentsiyalarni hisobga olishga asoslanishi lozim;

-siyosiy holat - mamlakat yoki mintaqadagi siyosiy notinchlik qonunchilik, soliqqa tortish siyosati va 
biznesga qo‘yiladigan talablar o‘zgarishi kabi xavf-xatarlarni keltirib chiqarishi mumkin;

1	 Мирзиёев, Шавкат Миромонович Янги Ўзбекистон тараққиёт стратегияси асосида демократик ислоҳотлар йўлини қатъий 
давом эттирамиз. 6-жилд [Матн]/Ш.Мирзиёев.- Тошкент: «O‘zbekiston» нашриёти, 2023.-536 б.

-iqtisodiy sharoitlar - inflyatsiya, % stavkalari, valyuta kurslari va iqtisodiy o‘sish kabi makroiqtisodiy 
ko‘rsatkichlar biznes operatsiyalariga va loyihalarning rentabelligiga katta ta’sir ko‘rsatadi;

-texnologik o‘zgarishlar - innovatsiyalar yangi imkoniyatlar yaratishi mumkin, lekin shu bilan birga mavjud 
biznes-modellar uchun xavf tug‘dirishi mumkin. Rahbarlar qaror qabul qilishda innovatsion texnologiyalarning 
potentsialini va hozirgi biznes jarayonlarining eskirish xavfini hisobga olishlari lozim;

-ijtimoiy o‘zgarishlar - jamiyatdagi kayfiyatlarning o‘zgarishi, demografik siljishlar va madaniy tendentsiyalar 
iste’molchilarning xulq-atvoriga ta’sir ko‘rsatadi, bu esa mahsulot va xizmatlarni ishlab chiqishda inobatga 
olinishi kerak;

-korporativ madaniyat - kompaniyaning xarakteri va qadriyatlari xodimlarning bir-biri bilan qanday o‘zaro 
aloqada bo‘lishini va qarorlar qabul qilishni belgilaydi. Innovatsiyalar va xavfni o‘zida mujassamlashtirgan kuchli 
madaniyat kompaniyaga o‘zgarishlarga moslashishda yordam beradi;

-resurslar - moliyaviy, insoniy va moddiy resurslarning mavjudligi; 
-jamoaning talantlari va ko‘nikmalari - rahbarlarning va jamoaning malakasi, tajribasi va intuitsiyasi qaror 

qabul qilishda hal qiluvchi ahamiyatga ega. Murakkab ma’lumotlarni tahlil qilish va yashirin xavflarni aniqlash 
qobiliyati muvaffaqiyatning kalitidir. Qanday boshqaruv va nazorat tizimlari ishlatilishi qaror qabul qilish 
jarayonining tezligi va samaradorligiga bevosita ta’sir qiladi;

-axborotga kirish imkoniyati - noaniqlik sharoitida ongli qarorlar qabul qilish uchun vaqtida va to‘liq 
axborotga kirish zarur. Axborot to‘plash, qayta ishlash va tahlil qilish tizimlari noaniqlik darajasini kamaytirish 
uchun muhim ahamiyatga ega.

Boshqaruv qarorlarini noaniqlik va xavf sharoitida qabul qilishga ta’sir etuvchi omillarni o‘rganish shuni 
ko‘rsatadiki, tashkilotning muvaffaqiyati va barqarorligi katta darajada rahbariyatning ushbu omillarni to‘g‘ri 
baholash va boshqarish qobiliyatiga bog‘liq[10].

Psixologiyada qaror qabul qilish omillari eng chuqur o‘rganilgan sohalardan biri boshqaruv qarorlari 
misolida amalga oshirilgan. Odatda, omillar ikki katta guruhga ajratiladi – shaxsiy (subyektiv) va vaziyatga oid 
(obyektiv, ya’ni atrof-muhit ta’sirini inobatga olishni talab etadi.[11].

Qaror qabul qilish jarayonida kognitiv jarayonlar muhim ahamiyatga ega. Alternativalar orasidan tanlov 
qilish holatida quyidagi jarayonlar ishtirok etadi: sezgi, idrok, xotira, fikrlash, tasavvur va e’tibor. Ular yordamida 
inson axborotni oladi, tahlil qiladi, oldingi tajribalar bilan taqqoslaydi, oldindan taxmin qiladi va hokazo. Aynan 
shu psixik jarayonlarning qanday amalga oshishi qaror qabul qilish jarayoniga ta’sir ko‘rsatadi. Shu bilan 
birga psixologik omillardan biri motivatsion omillardir. Qaror qabul qilish jarayoni bilan bevosita bog‘liq bo‘lgan 
motivatsiya turlari quyidagicha ajratiladi: fikrlash vazifalari bilan bog‘liq bo‘lgan tanqidiy motivatsiya; xavf 
sharoitida qaror qabul qilishda esa – shaxsiy xavfga tayyorlik[12].

Adabiyotlar tahlili shuni ko‘rsatadiki, mahalliy boshqaruv tizimlarida qaror qabul qilish jarayoni ko‘p omilli, 
murakkab va ko‘plab tashqi va ichki omillar ta’sirida shakllanadi. Bu jarayonni chuqur tahlil qilish, mavjud 
muammolarni aniqlash va ilmiy asoslangan tavsiyalar ishlab chiqish mahalliy hokimiyat organlarining samarali 
faoliyat yuritishini ta’minlashda muhim ahamiyat kasb etadi.

T A D Q I Q O T  M E T O D O L O G I YA S I
Ushbu tadqiqotda mahalliy davlat hokimiyati organlarida boshqaruv qarorlarini qabul qilish va ijrosini 

ta’minlashda noaniqlik va xavf sharoitida qaror qabul qilishga ta’sir etuvchi omillar tizimli tahlil qilindi. Tadqiqot 
metodologiyasi quyidagi asosiy bosqichlardan o‘z ichiga oladi:

Birinchi bosqich sifatida tadqiqot obyekti Namangan viloyatining shahar va tuman hokimliklari tanlandi. 
Tadqiqot predmeti esa – mazkur hokimiyat organlarida qaror qabul qilish jarayoni va unga ta’sir etuvchi ichki va 
tashqi omillar tizimi, xususan, VUCA sharoitida boshqaruv strategiyalarining samaradorligi etib belgilab olindi.

Ikkinchi bosqich, tadqiqotda miqdoriy (kvantitativ) va sifatli (kvalitativ) tadqiqot uslublari uyg‘un holda 
qo‘llandi. Asosiy uslublar quyidagilardan  o‘z ichiga oladi:

-so‘rovnoma (anketlash) usuli – rahbar kadrlar orasida o‘tkazilgan savolnomalar orqali amaliy fikrlar va 
ustuvorliklar aniqlangan.

-tahliliy-ekspert baholash usuli – olingan javoblar asosida qaror qabul qilishga ta’sir etuvchi omillar 
baholandi.

-adabiyotlar tahlili – xalqaro va mahalliy manbalar asosida qaror qabul qilish jarayoniga oid nazariy 
yondashuvlar o‘rganildi (Gigerenzer, Kahneman, Oprea, Xolov va boshqalar).

-statistik ma’lumotlarni qayta ishlandi va guruhlandi 
-243 nafar respondent tanlanmasi Namangan viloyati sharoitida mahalliy boshqaruv tizimining vakillari 

sifatida yetarli vakillikka ega deb hisoblanadi va respondentlar tanlovi viloyatdagi barcha tuman va shahar 
hokimliklarini qamrab olgan holda, tasodifiy va ixtiyoriy ishtirok asosida amalga oshirildi. Bu esa natijalarni 
umumlashtirish va muhim xulosalar chiqarish imkonini yaratdi.

T A H L I L  V A  N A T I J A L A R 
 “Qaysi tashqi omillar mahalliy davlat hokimiyati organlari qaror qabul qilishiga ko‘proq ta’sir ko‘rsatadi?” 

degan savolga javoban respondentlarning 25,5% qismi “ijtimoiy-iqtisodiy vaziyat”ni birinchi o‘ringa qo‘ygan. 
Bu natija viloyatda olib borilayotgan iqtisodiy islohotlar va ijtimoiy barqarorlik holatining boshqaruv qarorlariga 
bevosita ta’sir ko‘rsatayotganini anglatadi. Xususan, ishsizlik, aholi daromadlari, infratuzilma rivoji kabi 
ko‘rsatkichlar hokimiyat organlarining strategik qarorlar qabul qilishida muhim omil bo‘lib xizmat qilmoqda 
(1-rasm).

1-rasm. Mahalliy davlat hokimiyati organlari qaror qabul qilishiga ta’sir etuvchi tashqi omillar

Shuningdek, 25,0% respondent “moliyaviy resurslar”ni muhim tashqi omil sifatida ko‘rsatgan bo‘lsa, 
11,4% respondentlar “fuqarolar fikri” va “texnologik infratuzilma”ni tanlagan. Ushbu ko‘rsatkichlar hukumatning 
ochiqligi, zamonaviy texnologiyalarga moslashuv darajasi va moliyaviy mustaqillik masalalari hokimiyat 
organlarida strategik rejalashtirish jarayonida qanday o‘rin tutishini ochib beradi.

Ahamiyatli jihatlardan yana biri, faqat 4,5% respondentlar “siyosiy muhit”ni muhim tashqi omil deb 
belgilagan. Bu holat, bir tomondan, mahalliy hokimiyat organlarining siyosiy ta’sirdan nisbatan mustaqil qaror 
qabul qilayotganligini anglatishi mumkin bo‘lsa, boshqa tomondan, siyosiy barqarorlikning mavjudligi sababli bu 
omil past baholangan bo‘lishi ehtimoldan holi emas.

Ichki omillar nuqtai nazaridan esa, “Boshqaruv qarorlari qabul qilishga qanday ichki omillar ko‘proq ta’sir 
ko‘rsatadi?” degan savolga 30,9% respondentlar “rahbarlik sifati va boshqaruv uslubi”ni eng muhim omil sifatida 
belgilagan. Bu natija, boshqaruv samaradorligi, tashkilot ichidagi iqlim va strategik yo‘nalishlar rahbar shaxsining 
qaror qabul qilish uslubi, tajribasi, intuitsiyasi va liderlik fazilatlari bilan bevosita bog‘liqligini ko‘rsatadi (2-rasm).

2-rasm. Boshqaruv qarorlari qabul qilishga ichki omillarning ta’siri

Shuningdek, 21,0% respondent “axborot oqimi va kommunikatsiya tizimi”ni tanlagan. Bu esa qaror 
qabul qilishda o‘z vaqtida, ishonchli va tahliliy axborotning mavjudligi rahbarlar faoliyati uchun hal qiluvchi 
omil ekanligidan dalolat beradi. Axborotga kirish, uni tahlil qilish va aniq prognozlar asosida qaror chiqarish 
zamonaviy boshqaruvning ajralmas qismiga aylangan.

Qolgan respondentlarning javoblari quyidagicha taqsimlandi:
19,3% – “kadrlar soni”;
11,0% – “kadrlar malakasi va professional salohiyat”;
10,7% – “vakolatlar taqsimoti va bo‘linmalar o‘rtasidagi hamkorlik”;
6,2% – “ichki madaniyat va jamoaviy ruh”.
Ushbu natijalar shuni ko‘rsatadiki, hokimiyat organlarida jamoaviy madaniyat, hamkorlik va tashkilot ichki 

muhitiga hali yetarli darajada e’tibor berilmayapti. Biroq, ilg‘or boshqaruv nazariyalariga ko‘ra, tashkilotdagi 
jamoaviylik hissi, ochiq kommunikatsiya va xodimlar o‘rtasidagi ishonch darajasi qarorlarni amalga oshirishda 
muhim rol o‘ynaydi.

Tadqiqot natijalari mahalliy boshqaruv tizimlarida qaror qabul qilishga ta’sir etuvchi omillar tizimli va ko‘p 
qirrali ekanligini ko‘rsatmoqda. Tashqi omillar ichida ijtimoiy-iqtisodiy vaziyat va moliyaviy resurslar yetakchi 
o‘rin egallagan bo‘lsa, ichki omillar orasida rahbarlik sifati va boshqaruv uslubi birinchi darajali omil sifatida 
ko‘rilmoqda. Bu holat Florin Oprea, G. Gigerenzer va D. Kahneman kabi tadqiqotchilar tomonidan ilgari surilgan 
nazariyalarni amalda tasdiqlaydi, ya’ni qarorlar insoniy, iqtisodiy va institutsional omillarning murakkab o‘zaro 
ta’siri asosida shakllanadi.

Mazkur holatda, mahalliy boshqaruv tizimlarining samaradorligini oshirish uchun quyidagi yondashuvlar 
muhim ahamiyatga ega bo‘lishi mumkin:

-axborot tizimlarini takomillashtirish va real vaqt rejimidagi monitoring mexanizmlarini joriy etish;
-rahbarlar uchun VUCA muhitida qaror qabul qilish ko‘nikmalarini rivojlantirishga qaratilgan treninglar 

tashkil etish;
-ichki madaniyat va jamoaviylikni rag‘batlantirishga alohida e’tibor qaratish.
Shu tariqa, noaniqlik va xavf sharoitida boshqaruv qarorlarini qabul qilish faqat texnik va tizimiy yondashuvlar 

emas, balki liderlik, kommunikatsiya va inson omillarini chuqur tahlil qilishga asoslangan murakkab boshqaruv 
faoliyati ekanligi isbotlanmoqda.

X U L O S A  V A  T A K L I F L A R
Tadqiqot natijalari shuni ko‘rsatdiki, noaniqlik va xavf sharoitida mahalliy davlat hokimiyati organlarida 

boshqaruv qarorlarini qabul qilish ko‘p omilli va murakkab jarayon bo‘lib, unga ijtimoiy-iqtisodiy, siyosiy, 
texnologik, axborotiy va insoniy omillar kompleks tarzda ta’sir ko‘rsatadi. Ayniqsa, rahbarlarning boshqaruv 
uslubi, mavjud axborot tizimlari va tashqi iqtisodiy sharoitlar qarorlarning sifatiga bevosita ta’sir qilmoqda. 
Mahalliy davlat hokimiyati qaror qabul qilish samaradorligini oshirishda rahbarlik sifati, ishonchli axborot 
ta’minoti, moliyaviy mustaqillik va ijtimoiy-iqtisodiy barqarorlik eng muhim omillar hisoblanadi. 

Yuqoridagilarni inobatga olib sohani yanada takomillashtirish maqsadida quyidagi takliflarini beramiz:
-axborot tahlili va monitoring tizimini raqamlashtirish va kuchaytirish ya’ni mahalliy hokimliklar qaror qabul 

qilishda real vaqtda ma’lumotlarga asoslangan tahlil tizimlaridan (Business Intelligence, Data Analytics) keng 
foydalanishlari maqsadga muvofiq. Bu orqali noaniqlik darajasi kamayadi va qarorlar aniqlik bilan qabul qilinadi.

-VUCA sharoitida qaror qabul qilish ko‘nikmalarini rivojlantiruvchi treninglar tashkil etish, bunda boshqaruv 
kadrlariga stressga chidamlilik, strategik fikrlash, intuitiv qarorlar qabul qilish va moslashuvchanlik kabi 
kompetensiyalarni shakllantirish uchun maxsus o‘quv kurslari joriy etilishi zarur. Bu, liderlik salohiyatini oshirib, 
qarorlarning ishonchliligini ta’minlash imkoniyatlarini oshiradi.

-ichki madaniyat va jamoaviylikni kuchaytirish bo‘yicha tashabbuslarni yanada faollashtirish orqali 
tashkilotda ishonchli muhit, o‘zaro hurmat, ochiq muloqot, birgalikda mas’uliyat olish madaniyatini shakllantirish 
orqali jamoaning ishtiroki ortadi. Bu esa, ijro intizomi va qarorlarning amaliy samaradorligini kuchaytiradi.

-fuqarolar bilan muloqot va fikr almashinuvi platformalaridan foydalanishini motivatsiya qilish natijasida 
mahalliy darajada ochiq elektron platformalar, ijtimoiy tarmoqlar orqali qarorlar qabul qilinishidan oldin fuqarolar 
fikrini o‘rganish, bu fikrlarni tahlil qilish va hisobga olish mexanizmini yo‘lga qo‘yish kerak. Bu qarorlarning 
ijtimoiy asoslanganligini oshirish imkoniyatlarini oshiradi.

-moliyaviy va kadrlar resurslarini strategik rejalashtirishni yanada kuchaytirish, ya’ni tashkilot ichidagi 
byudjet taqsimoti, kadrlar siyosati va infratuzilma rivojlanishini uzoq muddatli prognozlar asosida olib borish 
zarur. Bu o‘zgaruvchan tashqi muhitga mos ravishda barqaror qaror qabul qilishga imkon yaratadi.

